
BERLAKOE SABAGI ANAK KETJIL.








orang hina dan miskin, maski djoega pintoe dari astananja radja-radja atawa orang-orang jang hartawan selaloe ada terboeka boeat ia kaendjoengin. Ia merasa jang pakerdja'annja boekan ada dalem golongan orang jang besar boeat kakaja'an atawa kamoelja'an doenia, hanja lebih tjotjok diantara orang hina-dina jang tersia-sia dan tida diperdoeliken. Dengen begitoe ia mendjadi tjonto bagi seloeroeh doenia, dan achirnja iapoenja kabedjikan jang kekel membikin ia bisa balik kombali, jaitoe bersatoe pada jang maha èsa. (Ajat 1-4).

Dengen singkirken diri dari segala kamoelja'an doenia, dan pilih kahina'an dan kamiskinan sabagi dasar dari kahidoepannja, orang bisa poenjaken kabedjikan kekel jang dateng berkoempoel atas dirinja, jang djadi sabagi doenia poenja tanah lembah, ka mana semoea aer biasa mengalir. Kamoelja'an doenia poen sifatnja tida bisa kekel, hanja selaloe terantjem dengen kamoesna'an, kasoekeran dan kasedihan ; maka saorang jang betoel-betoel moelja, lebih soeka memilih tempat hina dan rendah, dimana ia tida aken kailangan satoe apa, malah pri kabedjikannja selaloe bertambah, jang achirnja nanti bikin ia bersatoe pada itoe kasederhana'an sampoerna jang mendjadi kahidoepan poenja sari pertama, jaitoe Tao. (Ajat 5-6).


Sapandjang katerangan kitab-kitab koeno dari bangsa Tionghoa dan Hindoe, begitoe poen dari bebrapa bangsa toea, jang menoetoerken atsal-oetsoelnja kadjadian doenia, pada sabelonnja langit dan boemi tertjipta di ini alam tjoemah ada satoe sari, jang diam dan tentrem, jaitoe jang dinamaken sari pertama, jang membri kahidoepan. Terpetjahnja itoe sari kahidoepan

